
	      ÁFORM UM LAGASETNINGU
          – sbr. samþykkt ríkisstjórnar frá 24. febrúar 2023, 1.-4.  gr.

	Málsheiti og nr.
	Frumvarp til laga um breytingu á lögum um fjármálafyrirtæki, nr. 161/2002 (hlutfall stöðugrar fjármögnunar) / FJR25050079
	Ráðuneyti / verkefnisstjóri
	Fjármála- og efnahagsráðuneyti / Gunnlaugur Helgason
	Innleiðing EES-gerðar?
	☒ Já
☐ Nei

	Dags.
	11. ágúst 2025


	A. Úrlausnarefni

	Forsaga máls og tilefni
Í reglugerð (ESB) nr. 575/2013, um varfærniskröfur að því er varðar lánastofnanir („CRR“), sem gildir sem lög hér á landi samkvæmt lögum um fjármálafyrirtæki, nr. 161/2002, eru ýmsar reglur sem er ætlað að auka viðnámsþrótt lánastofnana og treysta fjármálastöðugleika. Meðal þeirra er krafa um hlutfall stöðugrar fjármögnunar (e. net stable funding ratio). Henni er ætlað að takmarka tímamisræmi á milli eigna og skulda lánastofnana með því að setja skorður við möguleika þeirra á að fjármagna langtímaeignir, svo sem veitt fasteignalán, með óstöðugri skammtímafjármögnun, á borð við skammtímalán frá öðrum lánastofnunum. Slíkt misræmi gæti skapað vandkvæði ef að aðgangur lánastofnana að skammtímafjármögnun takmarkaðist óvænt, svo sem í fjármálakreppu. Lánastofnanir gætu þá staðið frammi fyrir því að hafa ónægt laust fé til að standa í skilum á skuldbindingum sínum, jafnvel þótt að eiginfjárstaða þeirra væri jákvæð.

Hversu mikil krafan um hlutfall stöðugrar fjármögnunar er tekur mið af því hversu miklar eignir lánastofnunar eru og hversu erfitt er að innheimta þær eða koma þeim í verð á skömmum tíma án verulegra affalla. Einstakir eignaflokkar fá vægistuðul frá 0 til 100% eftir því hversu erfitt það er. Meðal eigna sem fá lágan stuðul eru kröfur í tengslum við svonefnd fjármögnunarviðskipti með verðbréf (e. securities financing transactions), svo sem endurhverf viðskipti með verðbréf og lán á verðbréfum, en um slík viðskipti gilda lög um fjármögnunarviðskipti með verðbréf, nr. 41/2023. Samkvæmt CRR gat vægistuðull slíkra krafna verið 0%, 5% eða 10%, sbr. g-lið 1. mgr. 428. gr. r, b-lið 1. mgr. 428. gr. s og a-lið 428. gr. v reglugerðarinnar. Þessir stuðlar hækkuðu í 10% og 15% 28. júní 2025 til samræmis við 8. mgr. 510. gr. reglugerðarinnar. Það hafði í för með sér aukna kröfu um stöðuga fjármögnun þeirra lánastofnana sem áttu slíkar kröfur.

Framkvæmdastjórn Evrópusambandsins samþykkti 17. júní 2025 reglugerð (ESB) 2025/1215 um breytingu á reglugerð (ESB) nr. 575/2013 sem felldi brott 8. mgr. 510. gr. reglugerðarinnar. Það fól í sér að stuðlarnir hækkuðu ekki 28. júní 2025 í Evrópusambandinu. Því var ætlað að stuðla að samkeppnishæfni evrópskra lánastofnana gagnvart lánastofnunum utan Evrópska efnahagssvæðisins, sem sæta ekki sömu kröfum, og styðja við skilvirkni og dýpt markaða fyrir fjármögnunarviðskipti með verðbréf. 

Evrópusambandið samþykkti gerðina svo skömmu fyrir 28. júní 2025 að ekki var unnt að taka hana upp í EES-samninginn fyrir þann dag. Unnið er að því að taka gerðina sem fyrst upp í samninginn. Íslandi mun bera þjóðréttarleg skylda til að leiða hana í landsrétt þegar og ef hún verður tekin upp í samninginn. Innleiðingin verður til þess að vægistuðlarnir munu á ný færast í það horf sem þeir voru í fyrir 28. júní 2025.

Hvert er úrlausnarefnið?
Að leiða í landsrétt reglugerð (ESB) 2025/1215.

Að hvaða marki duga gildandi lög og reglur ekki til?
CRR gildir sem lög hér á landi samkvæmt 1. gr. c laga um fjármálafyrirtæki. Breyta þarf þeim lögum til að ljá breytingum á reglugerðinni gildi hér á landi.

	B. Markmið 

	Stefna hins opinbera á viðkomandi málefnasviði/málaflokki
Í stefnuyfirlýsingu ríkisstjórnar Samfylkingar, Viðreisnar og Flokks fólksins kemur fram að ríkisstjórnin stefnu að hagstæðum rekstrarskilyrðum fyrirtækja.

Í umfjöllun um stefnumótun á sviði markaðseftirlits og neytendamála í greinargerð með tillögu til þingsályktunar um fjármálaáætlun fyrir árin 2026–2030, segir að meginmarkmið málefnasviðsins sé alþjóðleg samkeppnishæfni atvinnulífsins sem byggist á efnahagslegu, umhverfislegu og samfélagslegu jafnvægi.

Í Hvítbók um framtíðarsýn fyrir fjármálakerfið segir að til þess að tryggja að laga- og regluverk á fjármálamarkaði stuðli allt í senn að traustum, stöðugum og hagkvæmum fjármálamarkaði ættu íslensk stjórnvöld að leggja áherslu á tímanlega innleiðingu Evrópuregluverks fyrir fjármálamarkað.

Markmið sem að er stefnt með lagasetningu í ljósi úrlausnarefnis og stefnu stjórnvalda
Tímanleg innleiðing reglugerðar (ESB) 2025/1215 er liður í góðri framkvæmd Íslands á EES-samningnum og því að tryggja áframhaldandi aðgang íslenskra fyrirtækja og neytenda að innri markaði Evrópska efnahagssvæðisins. Hún stuðlar jafnframt að hagstæðum rekstrarskilyrðum íslenskra lánastofnana og alþjóðlegri samkeppnishæfni atvinnulífsins.

	C. Leiðir

	Ekkert aðhafst - hvaða afleiðingar hefði það? 
Íslenskar lánastofnanir byggju við óhagstæðara regluverk en lánastofnanir annars staðar á Evrópska efnahagssvæðinu. Það bryti einnig gegn skuldbindingum Íslands samkvæmt EES-samningnum að innleiða reglugerðina ekki eftir að hún hefur verið tekin upp í samninginn.

Önnur úrræði en lagasetning sem metin hafa verið
Nauðsynlegt er að breyta lögum um fjármálafyrirtæki til að ljá breytingum á CRR gildi hér á landi.

Mögulegar leiðir við lagasetningu
EES-reglugerðir ber að innleiða í heild sinni án breytinga nema annað komi fram í þeim sjálfum, sbr. a-lið 7. gr. EES-samningsins. Í reglugerð (ESB) 2025/1215 er ekki gert ráð fyrir neinu svigrúmi við innleiðingu.

	D. Hvaða leið er áformuð og hvers vegna?

	Stutt lýsing á þeirri leið sem áformuð er og rökstuðningur fyrir henni
Áformað er að innleiða reglugerðina í heild sinni með því að bæta vísun til hennar við 1. gr. c laga um fjármálafyrirtæki. Gert er ráð fyrir því að leggja til að lögin taki gildi sem fyrst, enda eru þau ívilnandi og kalla ekki á mikinn undirbúning.

Helstu fyrirhuguðu breytingar á gildandi lögum og reglum, hvort heldur bætt er við eða fellt brott 
Sjá D.1.

	E. Samræmi við stjórnarskrá og þjóðarétt – aðrar grundvallarspurningar

	Koma áformin inn á svið stjórnarskrár og þjóðréttarskuldbindinga? 
Fyrirhuguð löggjöf er ekki talin vekja stjórnskipuleg álitamál.

Innleiðing reglugerðarinnar í íslensk lög eftir að hún hefur verið tekin upp í EES-samninginn samræmist skuldbindingum Íslands samkvæmt samningnum.

Varða áformin ákvæði EES-samningsins um ríkisaðstoð, tæknilegar reglur um vöru og fjarþjónustu eða frelsi til að veita þjónustu? 
Nei.

Er önnur grundvallarlöggjöf sem taka þarf tillit til? 
Nei. Um mjög einfalda lagasetningu er að ræða og ekki reynir á samspil við aðra grundvallarlöggjöf.

	F. Samráð

	Hverjir eru helstu hagsmunaaðilar? 
Lánastofnanir og eigendur þeirra, gagnaðilar í fjármögnunarviðskiptum með verðbréf og Seðlabanki Íslands.

Er skörun við stjórnarmálefni annarra ráðuneyta? 
Nei. Evrópugerðirnar varða atriði sem heyra undir málefnasvið fjármála- og efnahagsráðuneytis samkvæmt 8. tölul. 5. gr. forsetaúrskurðar um skiptingu stjórnarmálefna milli ráðuneyta í Stjórnarráði Íslands, nr. 5/2025.

Samráð sem þegar hefur farið fram
Áformaskjal þetta var unnið í samráði við Seðlabanka Íslands. Drög að áformaskjali voru send öðrum ráðuneytum til umsagnar í júní 2025. Engar athugasemdir bárust.

Fyrirhugað samráð 
Áformaskjal þetta verður birt í samráðsgátt stjórnvalda á vefnum Ísland.is og verða framkomnar umsagnir metnar að umsagnarfresti loknum. Ráðgert er að birta í kjölfarið frumvarpsdrög í samráðsgátt stjórnvalda.

	G. Mat á áhrifum þeirrar leiðar sem áformuð er 

	Niðurstaða frummats á áhrifum, sbr. fylgiskjal
Hækkun vægistuðla vegna fjármögnunarviðskipta með verðbréf 28. júní 2025 jók kröfu um hlutfall stöðugrar fjármögnunar íslensku viðskiptabankanna. Með lögfestingu frumvarpsins verður hækkunin dregin til baka sem lækkar kröfuna um hlutfall stöðugrar fjármögnunar. Áætlað er að hlutfallið lækki um 0,15-0,55% hjá íslensku viðskiptabönkunum. Það gæti lækkað lítillega kostnað þeirra við að viðhalda stöðugri fjármögnun og liðkað fyrir fjármögnunarviðskiptum með verðbréf. Áhrifin eru þó ekki talin veruleg.

	H. Næstu skref, innleiðing

	Hefur verið gerð verkefnisáætlun fyrir frumvarpssmíðina? 
Stefnt er að því að leggja frumvarp til að lögfesta reglugerðina fyrir Alþingi haustið 2025.

Hvernig verður staðið að innleiðingu löggjafar? Hvað má gera ráð fyrir að þeir sem verða fyrir áhrifum, opinberar stofnanir/hagsmunaaðilar/almenningur, þurfi langan tíma til undirbúnings/aðlögunar?
Lagasetningin er ívilnandi og er ekki talin kalla á mikinn undirbúning af hálfu lánastofnana eða Seðlabankans.

Hvaða forsendur þurfa að vera fyrir hendi til að lagasetning beri árangur? 
Lagasetningin sem slík er liður í því að fullnægja skuldbindingum Íslands samkvæmt EES-samningnum. Seðlabankinn hefur eftirlit með því að lánastofnanir fylgi lögum og reglum sem innleiða Evrópugerðir á fjármálamarkaði.

Mælikvarðar á árangur og útkomu
Eftirlitsstofnun EFTA hefur eftirlit með því að Ísland fullnægi skuldbindingum sínum samkvæmt EES-samningnum og birtir upplýsingar um árangur ríkisins.

Hefur verið hugað að því að afla gagna til að meta árangur þegar þar að kemur?
Stjórnvöld halda utan um tölfræði um upptöku- og innleiðingarhalla á fjármálamarkaði, það er um fjölda gerða sem Evrópusambandið hefur samþykkt en á eftir að taka upp í EES-samninginn og um fjölda gerða sem hafa verið teknar upp í EES-samninginn en á eftir að leiða í landsrétt. Upptaka og innleiðing reglugerðar (ESB) 2025/1215 er liður í því að lágmarka upptöku- og innleiðingarhallann.

	I. Annað

	Nei.

	J. Fylgiskjöl

	Mat á áhrifum lagasetningar – Frummat, sbr. eyðublað

